Die swarthaak (Acacia mellifera) blom (sien foto 1). Sy soet geur is die wêreld vol en sy blommetjies met nektar lok swerms bye. Swarthaak-heuning is ‘n lekker geurige heuning, propvol met die energie wat in nektar opgesluit lê. Terwyl die bye nektar bymekaar maak bestuif hulle sommer ook die blommetjies. Dit kos die bos baie energie om te blom en nog baie meer om saad te maak. As die bos dus genoeg energiereserwes het, sal elke blommetjie in ‘n peul ontwikkel met vier tot agt saadpitte. Oor die algemeen is plante se saad vol koolhidraatenergie en daarom is plantsade soos mielies, koring en mahangu die mens se stapelvoedsel: dit verskaf gekonsentreerde energie. Plante maak koolhidrate deur fotosintese. Water en koolsuurgas word in groen blare met die hulp van sonlig in koolhidrate en suurstof verander. As dit baie reën kan die bos baie fotosinteer en koolhidrate maak en ‘n voorraad opsy sit wat veral in die wortels gestoor word. Hierdie energievoorraad word gebruik om te blom en saad te maak, want die swarthaak plant voort lank voor dit blaartjies het en weer nuwe energie kan maak deur fotosintese. As die bos daarenteen min energie in voorraad het omdat dit verlede seisoen min gereën en die bos min gegroei het, sal die blomme ook minder wees en die peule korter met minder saadjies daarin. Dikwels is daar dan net een vrugbare saadjie in ‘n peul tesame met ‘n spul klein en onderontwikkeldes wat nie kan ontkiem nie. Terloops, gooi swarthaaksaad in ‘n glas water om te toets of dit kiemkragtig is: as dit dryf, is die saad te klein en bevat te min koolhidraatenergie om in ‘n lewenskragtige kiemplant te ontwikkel. 

Hoe goed was die reën laasjaar? In baie dele van die land het dit meer as gemiddeld gereën. In die sentrale streek byvoorbeeld het omtrent 580 mm geval, wat byna 55% meer is as die langtermyn gemiddelde reënval van net oor die 370 mm. Die goeie reën het swarthaakbosse verlede seisoen in staat gestel om feitlik sonder ophou te groei en om ‘n groot hoeveelheid energie in die wortels te bêre. Dit ten spyte van die ontblaring deur die mopaniewurm, die groot groen rusper van die mopaniemotte (“emperor moth”, familie Saturniidae). Daardie groot voorraad reserwe-energie dryf vanjaar se blomseisoen en na verwagting behoort bosse ná blom nog genoeg energie oor te hê om ook ‘n groot hoeveelheid kiemkragtige saadjies te maak. Hoeveel? ‘n Groot boom kan tot 600 000 saadjies maak, ja, u het reg gelees, seshonderdduisend saadjies per boom. Wat as al daardie sade ontkiem? Hoe sal ons weiveld nie dán lyk nie? Daarenteen maak swarthaakbosse na ‘n swak reënjaar glad nie saad nie of net sowat 200 sade in dun en kort peule. Kyk maar hoe vet sit die swarthaak se sade volgende maand, op grond van verlede seisoen se goeie reëns.

Die eerste blaartjies ontwikkel eers nadat die bos klaar blomme en saadpeule gemaak het en terwyl die  peule ryp word. Dit alles gebeur nog met behulp van die reserwe-energievoorraad van die bos. In November begin die ryp peule van die bos val en die blare ontvou ten volle. Die nuwe seisoen se fotosintese begin, maar die voortplantingsproses is reeds afgehandel. Al wat ‘n bok is lê op loer en wag vir die geritsel van vallende peule en verslind hulle gulsig. Swarthaakpeule bevat tot 15% ru-proteïen maar is weens hulle hoë veselinhoud net omtrent 40% verteerbaar. Hierdie tyd van die jaar maak doringbosse se peule ‘n wesenlike bydrae tot herkouerdiere se dieet want die droë veld is dan op sy swakste. Grasse se ru-proteïen inhoud is so laag as 3.3%; wat aansienlik minder is as die 5% peil wat algemeen as die onderhoudsbehoefte van herkouers aanvaar word, en hul verteerbaarheid is 42% wat redelik na aan die onderhoudspeil van 45% is. Terloops, swarthaaksaad word volledig in die grootpens van herkouers verteer en word dus nie deur hulle mis versprei nie. Maar terug na die bos. Sonder blare sal dit nie oorleef nie, maar om so nou en dan ‘n voortplantings- geleentheid oor te slaan sal die swarthaakbos, wat baie oud kan word, net mooi niks raak nie. As dit die seisoen dus sleg gereën het en die bos kon slegs ‘n klein energievoorraad opbou sal dit ten koste van voortplanting wees sodat die bos self kan oorleef. 

Teen November lê die ryp sade soos klein sjokoladedollars op die grond onder die bos. Hulle is nie baie mobiel nie want hulle is nie deur ‘n oopskietende peul versprei nie en word ook nie deur wind, water of diere ver weg van die moederbos gevat nie. Die meeste sade ontkiem net daar waar hulle geval het: onder die moederbos, as hulle ontkiem. Die ryp saad is letterlik soos ‘n sjokoladetjie vir meeste klein diertjies van die veld: saadkewers, knaagdiere, voëls, bobbejane, klein wildsbokkies en selfs vlakvarke vreet dit by voorkeur. Die saad is immers propvol energie (die “endokiem”) op ‘n tyd dat voerenergie baie skaars is. Die saadhuid (“testa”) waarin hierdie energie gebêre word is dun en word maklik stukkend gebyt. Muise byvoorbeeld knaag die rand van die saadhuid oop en haal dan versigtig die endokiem soos ‘n pizza uit ‘n kartonnetjie daaruit. Die kenmerkende leë dop bly soos die lëe karton terug. Ek het al boskasies gesien waar die sade in November swart onder die bosse lê en as ek ‘n paar weke later terugkom om te kyk hoeveel daar oor is, kry ek niks meer as leë saaddoppe nie! Die vernietigingswerk van hierdie klein saadvreters moet geweldig wees! Dis seker net as die bos ‘n magdom saad vorm, ná ‘n goeie reënseisoen soos nou, dat daar darem nog saad oorbly om te ontkiem.

Die saad wat in November van die swarthaakbos afgeval het, moet egter vinnig ontkiem anderste word dit deur saadrowers vernietig. Swarthaaksaad ontkiem baie maklik as dit gereeld water kry, sê maar ‘n bui reën elke vyf dae. Genadiglik is Novembermaand oor die algemeen ‘n droë maand met bittermin opvolgreën. Gewoonlik reën dit ‘n los bui wat die sade laat ontkiem maar dan bly die opvolgreën weg en die splinternuwe kiemplantjie verdroog. Miskien kom daar drie weke later nog ‘n reënbui wat nog meer sade laat ontkiem, en dan verdroog hulle maar weer soos wat die opvolgreëns wegbly. Met elke onsuksesvolle ontkiemslag word die voorraad aan swarthaaksaadjies minder en minder en is daar gewoonlik teen Desember niks saadjies meer oor nie. Slegs in uitsonderlike goeie reënseisoene kry ons in November reeds reën én opvolgreën en slegs dan sal swarthaaksaadjies suksesvol ontkiem. As mens die swarthaakbos se lewenssiklus in ag neem, benodig dit dus twee bogemiddelde opeenvolgende reënseisoene om suksesvol te ontkiem - en hoe dikwels gebeur dit in Namibië? As hierdie komende reënseisoen, 2008/2009, ‘n bogemiddelde ene met goeie vroeë reëns sou word, kan u maar oplet na hoe baie swarthaaksade ontkiem van Desembermaand af.

Nouja, as ‘n swarthaaksaadjie uiteindelik na twee goeie reënseisoene in ‘n ry ontkiem het, sal ‘n derde opeenvolgende goeie reënseisoen suksesvolle vestiging verseker. Dan kry die kiemplantjie kans om ‘n penwortel na die dieper grondlae af te stuur, waar nie so baie ander plante se wortels is nie en die kompetisie minder is. Nóu kan min dinge hierdie saailing doodmaak en die swarthaak het suksesvol voortgeplant. Hoe dikwels kry ons in Namibië egter drie goeie, bogemiddelde reënjare in ‘n ry? In die sentrale dele van die land het dit net ses keer die afgelope 100 jaar so goed gereën: van 1916 tot 1920, van 1948 tot 1951 en weer in die middel tot laat vyftiger jare, van 1965 tot 1968, van 1975 tot 1980 en weer van 1987 tot 1992. Die afgelope eeu kon suksesvolle swarthaakvestiging dus slegs tydens hierdie ses tydperke plaasvind, en dit ook net as ander bydraende faktore, waarby ek nog sal uitkom, ook saamgespeel het. Die grootskaalse ontkieming van swarthaaksaad wat in die 2000/2001 reënseisoen plaasgevind het, wat ‘n baie nat jaar was en op ‘n selfs natter voorafgaande 1999/2000 reënseisoen gevolg het, het nie tot suksesvolle vestiging gelei nie omdat die reënseisoene daarna swak en ondergemiddeld was en die meeste kiemplante verdroog het. 

As die swarthaak na drie opeenvolgende bogemiddelde reënseisoene eers gevestig het, dan staan dit feitlik vir ewig. Dit moet egter nog ‘n paar probleme oorkom: 

-
Nommer een; die saad is nie mobiel nie en die saailinge staan waarskynlik 

onder of baie na aan die moederboom. Die moederboom is ‘n genadelose 

mededinger vir veral grondvog en onttrek met sy goed ontwikkelde en 

gevestigde wortelstelsel feitlik al die grondvog vir homself, sodat 

die saailing met bitter min tevrede moet wees. ‘n Swarthaakbos se vlak 

sywortels strek horisontaal sewe keer verder van die stam af as 

wat die bos hoog is (sien foto 2) en hou sodoende al die klein saailinge



naby hom in toom en verhoed dat hulle kan groei. Ons skat dat die klein 

saailinge tot 30 jaar so kan staan en deur die moederboom onderdruk 

en kleingehou word. Teen hierdie tyd is die “hakskeenkrappers” lank 

nie meer saailinge nie en word “gullivers” genoem, na aanleiding van 

die reus wat in dwergieland gereis en gevange geneem is. Hulle is net 

so 20 cm hoog maar het ‘n vingerdik stam wat hulle ouderdom weggee. 

Hulle kan nie saad maak nie omdat hulle geslagtelik nog onvolwasse is 

al is hulle hoe oud. Weens hulle penwortel is hulle redelik droogtebestand. 

Dieselfde moederboom se wortelstelsel wat sy eie nakomelinge kortwiek 

veroorsaak ook dat grasse nie daar naby kan groei nie. Die grond onder 

‘n boskasie is dus gewoonlik kaal behalwe vir ‘n paar kansvatter-

onkruide (“opportuniste”). (sien foto 3)

-
Tweedens; weens hulle 

kort statuur is die 

gullivers heeltemal binne

bereik van al die diere  wat 

klein bossies vreet, bv. 

skape (veral Damaras), 

bokke, klein wildsbokke, 

hase en ystervarke. Hase het ‘n manier om die lote van gullivers teen ‘n 

kenmerkende skuins hoek af te byt en hou so die gulliver kort, veral 

in die droë winter wanneer sappige voer skaars is. Gaan soek maar die 

gullivers in Junie en Julie en let op na die wit, skuins snyvlak op die 

lote se punte. Swaar weidruk deur blaarvreters is juis een van die 

faktore wat ons dink suksesvolle vestiging van swarthaak kan kortwiek. 

Dit sou waarskynlik bygedra het dat swarthaak nie in die eerste helfte 

van die 20ste eeu suksesvol kon vestig nie omdat daar tóé nog baie wild 

in ons weigebiede was wat die gullivers sou opgekeil het. In die suide 

het die opkoms van die Karakoelbedryf jakkalsgetalle drasties verminder, 

wat op sy beurt ‘n bevolkingsontploffing van hase veroorsaak het. Die 

hase het op hul beurt suksesvolle swarthaakvestiging verhoed ten 

spyte van gunstige reënval. So steek die natuurprosesse inmekaar en 

as jy aan ene roer, roer jy aan al die ander ook!

-
Die gullivers is baie gevoelig vir vuur omdat hulle nog so kort is. 

Naas weidruk is vuur die ander faktor wat suksesvolle vestiging 

van swarthaak ten spyte van gunstige reënval kan voorkom. Dit 

maak dit vir boere moontlik om swarthaakindringing letterlik in die 

kiem te smoor as hulle net die veld se tekens reg lees. Ontkieming 

van swarthaaksaad vind slegs in die tweede van twee 

opeenvolgende, bogemiddelde reënseisoene plaas en die saailing 

kan slegs tydens die derde opeenvolgende bogemiddelde reën-

seisoen gevestig word.


As die boer kyk na die hoeveelheid saailinge wat ontkiem 

en vestig, sal hy weet wanneer om te brand. Na só baie reën is 

daar selfs in ‘n boskasie ‘n oorvloed grondvog en staan die grasse 

waarskynlik dig teenaan die moederbos en omring al die klein 

gullivers. ‘n Vuur in die lente na die tweede of verkieslik die derde 

bogemiddelde reënseisoen sal lekker warm wees en al die gullivers 

doodbrand. Die boer kan ook bekostig om nou te brand want daar 

is klaar meer gras as wat sy diere kan opvreet. As hy ‘n deel van 

sy plaas brand vir beheer van swarthaak-gulliver, het hy op die 

oorblywende ongebrande deel nog steeds genoeg gras vir sy diere. 

Meerjarige grasse sal ook nie sommer deur die warm vuur 

doodgebrand word nie. Na só baie reën word heelwat grondvog van 

die vorige na die huidige seisoen oorgedra wat die meerjarige 

grasse vroeg in die lente, Septembermaand, alreeds laat groen 

uitloop. Die groen kroon is te nat om te brand en oorleef die 

warm vuur geredelik. ‘n Goed bestuurde vuur ses keer in ‘n eeu kan 

swarthaakvestiging verhoed! Ek skat dat vure na opeenvolgende 

goeie reënjare in die eerste helfte van die vorige eeue ongehinderd 

groot dele van die Namibiese weiveld van swarthaaksaailinge 

skoongebrand en oopgehou het. Die grootste bosindringing het 

seker eers plaasgevind toe boere in die laat 1960’s die tegnologiese 

hulpmiddels (watertenks met pompe en spuite op vierwieltrek 

bakkies gemonteer) gekry het om groot vure doeltreffend te bestry. 

Vuur is egter nie doeltreffend om groot, volwasse swarthaakbosse 

te beheer nie en behoort slegs aangewend te word om toekomstige 

verbossing te voorkom, eerder as bestaande verbossing te probeer 

beveg. Vuur werk ook net vir sommige soorte indringerbos en glad 

nie vir sekelbos (Dichrostachys cinerea) nie!

-
‘n Ander faktor wat swarthaak-vestiging moontlik kan vertraag 

is ‘n gesonde graslaag. Op hierdie stadium lyk dit asof swarthaak-

verbossing onvermeidelik gebeur sodra vuur uitgeskakel word, 

ongeag die effek van beweiding. Tog is dit opmerklik hoe min 

swarthaaksaailinge op Neudamm gevestig het waar die graslaag 

oorwegend uit klimaksgrasse (veral borseltjiegras Anthephora 

pubescens, swartvoetjie Brachiaria nigropedata en meerjarige 

Kalaharisandkweek Schmidtia pappophoroides) bestaan het, 

ten spyte van die teenwoordigheid van ‘n groot aantal moederbome. 

Waar die graslaag uit sterk polgrasse soos boesmangras 

(Stipagrostis uniplumis) of assegaaigras (Heteropogon contortus) 

bestaan het, het swarthaaksaailinge geredelik en dikwels 

sommer teenaan die graspol gevestig. Ek vermoed dat dit met 

die wortelstruktuur van die klimaksgrasse te doen het. Swartvoetjie 

en borseltjiegras groei aanvanklik in groot polle maar soos wat die 

moederpol se middel uitsterf, breek hulle op in ‘n aantal kleiner polle 

wat in ‘n sirkel groei. Die kleiner polle is met ‘n digte netwerk van 

wortels verbind. Sandkweek (nie te verwar met gewone kweek 

nie!) is geneig om rankerig te groei en het ‘n soortgelyk digte, vlak 

wortelstelsel selfs onder die kaal grond tussen polle en ranke. Die 

konvensionele polgrasse het nie so ‘n uitgebreide vlak wortelstelsel 

nie en kan dalk nie so goed met bossaailinge kompeteer nie. 

Dis een van die raaisels wat ons eers sal oplos as daarop navorsing 

gedoen word en tot dan ontneem ons die boer van nog ‘n moontlike 

bestuurshulpmiddel.

So vestig swarthaak episodies slegs wanneer alle omstandighede net reg is. Daarna groei die gulliver met rukke en stote soos wat die reënval en kompetisie van die moederboom dit toelaat. Op die vrugbare gronde van die Otjozondjupa streek groei dit vinniger en word groter as op die vlak berggronde van die Khomas streek. Min dinge kan ‘n gevestigde swarthaakbos in die natuur doodmaak. Nie eens olifante nie, want hulle vreet net die gullivers, wat skoon uit die grond getrek word. Op die beste kan vuur en ryp ‘n groot swarthaak snoei, maar nie doodmaak nie. Dit staan tot dit eendag op ‘n reëndag doodgaan en dan word die onderdrukkende effek op sy nageslag ook opgehef. Ons weet nie wat die natuurlike leeftyd van ‘n swarthaakbos is nie maar dis waarskynlik langer as ‘n menselewe. Op sy oudag raak die bos ook meer vatbaar vir siektes soos dié wat deur swamme (Phoma spp.) oorgedra word. As die bos van nature of weens die mens se aksies sterf en die gullivers word oorgesien, sal hulle vinnig uitgroei en binnekort ‘n nuwe ruigte vorm. Die boer sal wonder wat hy laas- of voorlaasjaar gedoen het om hierdie verbossing te veroorsaak terwyl dit eintlik al 10 tot 30 jaar gelede plaasgevind het. 

Terwyl die groot swarthaak daar staan en vir die Namibiese veeboer van min waarde is, moet sy bydrae tot die natuurlike ekosisteem nie geringskat word nie. Dit is ‘n peulgewas en fikseer atmosferiese stikstof in die grond, wat die grond verryk en bemes. Die grond onder ‘n swarthaak se kroon is meer vrugbaar as die aanliggende oop grond en daarom is daar ook so geweldige grasgroei nadat groot bosse doodgemaak is. Die kroon onderskep reënval en die vlak wortelstelsel bind die grond vas om sodoende gronderosie te verhoed, al is die grond onder ‘n boskasie nie met gras bedek nie. Weliswaar gebruik ‘n swarthaakbos tot drie keer meer water as ‘n soortgelyke hoeveelheid gras en droog die grond dus uit. Die bos se fotosinteseproses (C3-tipe) benodig meer water en ook die bos self het meer water nodig om homself deur transpirasie af te koel as grasse (C4-tipe fotosintese). Maar dit bied ‘n tuiste aan ‘n magdom insekte en kleiner diertjies. Iemand het op ‘n stadium getel hoeveel spinnekoppe in ‘n doringboom leef: oor die 400! Dink net hoeveel insekte hulle elke dag uit sirkulasie haal! Swarthaakblare is smaaklik en voedsaam of hulle nou aan die boom sit of afgeval het. Hulle is 55.4% verteerbaar  en bevat 10.7% ru-proteïen, maar díé word teengewerk deur hulle hoë tannieninhoud. Danksy die penwortel bevat die blare ook genoeg fosfor om aan ‘n herkouer se behoefte te voldoen, naamlik 0.11%, wat tweekeer meer is as grasse se fosforinhoud. Swarthaak is egter bladwisselend en vir ‘n lang tyd sonder blare. In dié tyd bevat ‘n boskasie min kos en selfs wilde blaarvreters kry swaar (sien foto 3). En dan lewer die bos nog brandhout aan die mens. Ongelukkig is hierdie andersins nuttige plant se weidingswaarde vir veeboere egter laag en sy aggressiewe groeiwyse verdring die meer nuttige grasse uit ons weivelde, daarom moet dit bestry word. Daaroor meer ‘n volgende keer.

